Коми Республика дась участвуйтны выль школьнӧй местаяс ӧтув лӧсьӧдан федеральнӧй уджтасын

Та йылысь висьталіс Коми Республикаса Юралысьлысь могъяс недыр олӧмӧ пӧртысь Сергей Гапликов видеоселектор пыр сӧвещание нуӧдӧм бӧрын, кӧні участвуйтіс Россия Федерациялӧн Веськӧдлан котырса Веськӧдлысь Дмитрий Медведев. Сӧвещаниелӧн шӧр темаыс — Россия Федерацияса субъектъясын 2016-2025 вояс вылӧ общеобразовательнӧй организацияясын выль местаяс лӧсьӧдан канму уджтас збыльмӧдӧм.

«Бӧръя некымын восӧ ми дінмуяскӧд уджалім школаӧдз велӧдан система выльмӧдӧм вылын, медым 2016 воӧдз 3 арӧссянь 7 арӧсӧдз став челядьӧс могмӧдны челядьӧс видзанінӧн. Тайӧ уджтасыс лоис медся буръяс пиысь ӧтиӧн, талун челядьӧс видзанінъясын ӧчередь серти мытшӧсӧ решитӧма пӧшти сё прӧчент вылӧ. Сэк жӧ, регыд став челядьыс, кодъяслы ми стрӧитім детсадъяс, мӧдӧдчасны школаясӧ. Таво нин медводдза класса велӧдчысьясыс вӧлі 145 сюрс вылӧ унджык колян во серти. 10 во мысти став школьник лыдыс содас нӧшта 3,5 миллион вылӧ, и ставлы налы колӧ велӧдчыны ӧнія условиеясын. Дінмуяслы асланыс вынӧн тайӧ могсӧ решитны лоӧ сьӧкыд, ми тайӧс гӧгӧрвоам. Стӧч сы вӧсна ми заводитам Россия Федерацияса субъектъясын общеобразовательнӧй организацияясын выль местаяс ӧтув лӧсьӧдан уджтас. Странаын быд нёльӧд школа уджалӧ кык либӧ куим сменаӧн, на пиысь уна здание важмис. Тӧдчымӧн уна школа колӧ капитальнӧя дзоньтавны да выльысь оборудуйтны, либӧ ӧткымын дінмуын колӧ стрӧитны выль школаяс, школасӧ кӧ дзоньтавны оз туй», - гӧгӧрвоӧдіс Дмитрий Медведев.
Уджтассӧ арталӧма кык этап вылӧ. Медводдзаас 2020 воӧдз артавсьӧ вуджӧдны ӧти смена вылӧ 1-4 да 10-11 классъяс, мӧд этапас — 2025 воӧдз — велӧдны ӧти сменаӧн 5-9 классъяс. Ӧттшӧтш думайтӧны вуджӧдны велӧдчысьясӧс выль жыръясӧ 50 прӧчент да унджык вылӧ важмӧм школа зданиеясысь. Выль школаяс планируйтӧны стрӧитны типӧвӧй проектъяс серти, кутшӧмъясӧс дасьтіс Россияса минстрой. Ӧні зіля уджалӧны сы вылын, медым унджык лӧсьӧдны велӧдан организацияяс зданиеяслысь типӧвӧй проектъяссӧ.

Коми Республикаса юрнуӧдысь Сергей Гапликов уськӧдіс тӧд вылӧ, мый дінмуын велӧдан инфраструктура сӧвмӧдӧмын стратегическӧй план серти 2015 воӧдз артыштӧма стрӧитны 50 выль школа. 11 школа 6320 места вылӧ — кык сменаӧн велӧдчан режим бырӧдӧм вылӧ, 6 школа 1741 места вылӧ - важмӧм вӧсна да ӧттшӧтш тырмытӧм местаяс вӧсна, 33 школа 3000 места вылӧ - аварийнӧй да важмӧм ӧнія зданиеяс вӧсна. Талун ёна уджалам сы вылын, медым 2016 воын заводитны стрӧитны нёль школа: Сыктывкарын, Изьва, Вуктыл да Кулӧмдін районъясын.

«Дінмулысь кӧ аслыспӧлӧслунсӧ артыштны, миян республикаын выль велӧдчан местаяссӧ позьӧ, медъёнасӧ, лӧсьӧдны выль школаяс да на дорӧ содтӧд зданиеяс стрӧитӧмӧн. Тайӧ висьталӧ сы йылысь, мый миян водзын сулалӧ мог, кутшӧмӧс решитӧмыс топыда йитчӧма канму уджтас серти федеральнӧй шӧринкӧд. Ми кутам пырӧдчӧмӧн участвуйтны тайӧ уджтасын, дасьӧсь дорйыны школаяс стрӧитӧмын да школаяс паськӧдӧмын ассьыным проектъяс да туявны опытсӧ мукӧд дінмуса уджъёртъяслысь. Республикаса Веськӧдлан котырлы, торйӧн нин Йӧзӧс велӧдан министерстволы да Архитектура министерстволы колӧ пырӧдчыны федеральнӧй шӧринлӧн уджӧ талун нин», - кывкӧрталіс Сергей Гапликов.

***2015-2016 велӧдчан воясын Коми Республикаын уджалӧ 359 лунся общеобразовательнӧй организация. 54 школаын велӧдӧны кык сменаӧн. Став велӧдчысь лыдын — 98236 морт — мӧд сменаын велӧдчӧ 9524 школьник, либӧ 9,7% велӧдчысь.
